Салановіч Таццяна Аляксандраўна
 ПРАБЛЕМНАЕ НАВУЧАННЕ НА ЎРОКАХ БЕЛАРУСКАЙ ЛІТАРАТУРЫ
1. Інфармацыйны блок
Люстэрка, страха, шыба, пасак… Такія прыгожыя, мілагучныя, родныя словы, якія, здаецца, павінны быць зразумелымі кожнаму свядомаму беларусу. На жаль, практыка паказвае, што пераважная большасць беларусаў,  у тым ліку і дзеці, у асноўным з цяжкасцю разумеюць значэнне многіх беларускіх слоў і выразаў, паступова аддаляюцца ад ужывання роднай мовы ў паўсядзённым жыцці. Сучасныя сродкі масавай інфармацыі, відэа- і кінапрадукцыя таксама пераважна рускамоўныя. Па  выніках анкетавання, праведзенага аўтарам працы  сярод навучэнцаў Капыльскага дзяржаўнага прафесіянальна-тэхнічнага каледжа і іх бацькоў, 23% рэспандэнтаў размаўляюць дома на рускай мове, 61% на трасянцы. Невялікая колькасць навучэнцаў (20%) зрэдку слухаюць беларускае радыё, 69% апытваемых змаглі назваць найбольш папулярныя беларускія перадачы, якія яны ведаюць і глядзяць. 100% навучэнцаў выкарыстоўваюць у зносінах з сябрамі трасянку. 
Вывучэнне  беларускай мовы і літаратуры для большасці навучэнцаў уяўляе пэўныя цяжкасці, бо яны амаль не карыстаюцца мовай у звычайным жыцці, іх слоўнікавы запас значна абмежаваны, а размаўляць па-беларуску “нямодна”. Мэта сучаснай адукацыі – зрабіць вучня не толькі спажыўцом (чытачом, слухачом) мовы, але і яе актыўным носьбітам. 
Фарміраванне і развіццё моўнай культуры, індывідуальнае самавыяўленне вучня праз слова і ў слове не адбываецца стыхійна; неабходна мэтанакіраваная, сістэматычная дзейнасць педагогаў, пошук сучасных форм работы, якія б адпавядалі запатрабаванням вучняў, былі цікавымі для іх. Лічу, што менавіта праз выкарыстанне праблемнага навучання, накіраванага перш за ўсё на развіццё асобы з самастойным мысленнем, уменнем свядома авалодваць ведамі, фарміруецца высокаразвітая асоба са сваімі моўнымі здольнасцямі, інтэлектам, маральным вопытам, а таксама на прыкладах літаратурных герояў фарміруецца характар і актыўнае стаўленне да жыцця, быць сапраўдным патрыётам сваёй Радзімы. Краіне патрэбны маладыя людзі, падрыхтаваныя да сапраўднага жыцця, у якім яны былі б сапраўднымі творцамі, грамадзянамі і забяспечвалі прагрэс сваёй Радзімы.

Улічваючы названыя вышэй фактары, я прапаную формы работы, заснаваныя на выкарыстанні праблемнага навучання. У гэтым, на маю думку, і заключаецца актуальнасць дадзенай працы.
Мэта  працы:  разгледзець метадычны аспект па прымяненню праблемнага навучання на ўроках літаратуры, акрэсліць значэнне працы па узбагачэнню і актывізацыі слоўніка вучняў у фарміраванні навыкаў маўленчай дзейнасці, у развіцці інтэлектуальнай, камунікатыўнай, духоўна-маральнай культуры вучняў.
Задачы  працы:
- паказаць найбольш эфектыўныя формы і метады работы на ўроках беларускай літаратуры на III ступені навучання, якія адпавядаюць запатрабаванням навучэнцаў па фарміраванню навыкаў маўленчай дзейнасці, узбагачэнню  і актывізацыі іх слоўніка;
- даць характарыстыку і вызначыць праблемныя ўмовы работы па выкарыстанню праблемнага навучання;
- распрацаваць метадычныя рэкамендацыі па выкарыстанню праблемнага навучання на ўроках беларускай літаратуры.

2. Апісанне тэхналогіі вопыту
2.1   Праблемнае навучанне на ўроках беларускай літаратуры

Сёння ўжо не трэба даказваць, што праблемнае навучанне з’яўляецца дзейсным сродкам актывізацыі мысліцельнай дзейнасці навучэнцаў, фарміравання ў іх навыкаў самастойнай працы.
З педагагічнага погляду, праблемнае навучанне – гэта такое навучанне, пры якім навучэнцы сістэматычна ўключаюцца ў працэсе рашэння праблем, пабудаваных на змесце праграмнага вучэбнага матэрыялу. Аснову праблемнага навучання складаюць праблемныя сітуацыі, якія ствараюцца выкладчыкам шляхам пастаноўкі праблемных пытанняў.
Назаву агульныя функцыі праблемнага навучання:

- засваенне навучэнцамі сістэмы ведаў і спосабаў разумовай практычнай дзейнасці;
- развіццё пазнавальнай самастойнасці і творчых здольнасцяў навучэнцаў;
- фарміраванне дыялектыка-матэрыялістычнага мыслення навучэнцаў.

Акрамя таго праблемнае навучанне мае адмысловыя функцыі:
- выхаванне навыкаў творчага засваення ведаў і ўменне вырашаць навучальныя праблемы;

- фарміраванне і назапашванне вопыту творчай дзейнасці (авалодванне метадамі навуковага даследавання, рашэнне практычных праблем і мастацкага адлюстравання рэчаіснасці).
Разумовая дзейнасць вучняў стымулюецца пастаноўкай пытанняў. Пытанне выкладчыка павінна быць настолькі складаным, каб выклікаць цяжкасць навучэнцаў, і ў той жа час пасільным для самастойнага знаходжання адказу.
Можна таксама вылучыць найбольш характэрныя для педагагічнай практыкі тыпы ўзнікнення праблемнай сітуацыі.
· праблемная сітуацыя ўзнікае пры ўмове, калі навучэнцы не могуць адказаць на праблемнае пытанне, даць тлумачэнне новаму факту ў навучальнай або жыццёвай сітуацыі;
· праблемная сітуацыя ўзнікае пры сутыкненні навучэнцаў з неабходнасцю выкарыстаць раней засвоеныя веды ў новых практычных умовах;
· праблемная сітуацыя лёгка ўзнікае ў тым выпадку, калі маецца супярэчнасць паміж тэарэтычна магчымым шляхам рашэння задачы і практычнай нездзяйсняльнасці вылучанага спосабу;
· праблемная сітуацыя ўзнікае тады, калі маюцца супярэчнасці паміж практычна дасягнутым вынікам выканання навучальнага задання і адсутнасцю ў навучэнцаў ведаў для тэарэтычнага абгрунтавання.

Якія ж спосабы выкарыстоўваю я для стварэння праблемнай сітуацыі?
Па-першае, падахвочванне навучэнцаў да тэарэтычнага тлумачэння з’яў, фактаў, знешняй неадпаведнасці паміж імі. Гэта выклікае іх пошукавую дзейнасць і прыводзіць да актыўнага засваення новых ведаў.
Па-другое, выкарыстанне навучальных і жыццёвых сітуацый. Праблемная сітуацыя узнікае пры спробе навучэнцаў самастойна дасягнуць пастаўленай перад імі практычнай мэты пры выкананні навучэнцамі практычных заданняў у каледжы. 
Трэці спосаб заключаецца ў расстаноўцы навучальных праблемных заданняў на тлумачэнне з’яў або пошук шляхоў практычнага рашэння. Прыкладам можа служыць любая даследчая праца навучэнцаў.

Чацвёрты спосаб – гэта падахвочванне навучэнцаў да аналізу фактаў і з’яў рэчаіснасці, які дзеліць супярэчнасці паміж жыццёвымі паданнямі і навуковымі паняццямі аб гэтых фактах.
Пяты спосаб – фармулёўка высноў і іх дасведчаная праверка.
Шосты спосаб заключаецца ў падахвочванні навучэнцаў да параўнання супастаўлення і проціпастаўленню фактаў, з’яў, правіл, у выніку якіх узнікае праблемная сітуацыя.
Сёмы спосаб - падахвочванні навучэнцаў да абагульнення новых фактаў. Навучэнцы атрымоўваюць заданне разгледзіць некаторыя факты, з’явы, якія змяшчаюцца ў новым для іх матэрыяле, параўнаць іх з вядомымі і зрабіць самастойнае абагульненне.
Можна таксама азнаеміць навучэнцаў з фактамі, якія носяць як быццам бы невытлумачальны характар і прыводзяць да пастаноўкі навуковай праблемы.
І яшчэ адзін спосаб – арганізацыя міжпрадметных сувязяў. Часта матэрыял навучальнага прадмета не забяспечвае стварэнне праблемнай сітуацыі. У гэтым выпадку варта выкарыстаць факты і дадзеныя навукі, якія маюць сувязь з вывучаным на другіх прадметах.

У сваёй навучальнай дзйнасці я выкарыстоўваю розныя метады праблемнага навучання: тлумачальна-ілюстрацыйны, рэпрадуктыўны, праблемны выклад, часткова-пошукавы, даследчы метад.
У цэлым можна гаварыць аб шасці дыдактычных спосабах арганізацыі працэсу праблемнага навучання, якія ўяўляюць сабой тры тыпы выкладу навучальнага матэрыялу выкладчыкам і тры тыпы арганізацыі самастойнай навучальнай дзейнасці вучняў: маналагічны, разважальны, дыялагічны, эўрыстычны, даследчы, метад праграмаваных заданняў, метад маналагічнага выкладу.

· Як жа пабудаваць праблемны урок?
Прапаноўваю такую структуру праблемнага ўрока:

I. Актуалізацыя ранейшых ведаў навучэнцаў;

II. Засваенне новых ведаў і спосабаў дзеяння;

III. Фармаванне ўменняў і навыкаў.

Гэтая структура адлюстроўвае асноўныя этапы вучэння і этапы арганізацыі сучаснага ўрока.

Паколькі паказчыкам праблемнасці ўрока з’яўляецца наяўнасць у яго структуры этапаў пошукавай дзейнасці, то натуральна, што яны і ўяўляюць унутраную частку структуры праблемнага ўрока:

· узнікненне праблемнай сітуацыі і пастаноўка праблемы;

· вылучэнне здагадак і абгрунтаванні гіпотэзы;

· доказ гіпотэзы;

· праверка правільнасці рашэння праблемы.

Структура праблемнага ўрока, якая уяўляе сабою спалучэнне знешніх і унутраных элементаў працэсу навучання, стварае магчымасць кіравання самастойнай навучальнай дзейнасцю навучэнцаў.

2.3. Рэзультатыўнасць і эфектыўнасць вопыту
У працэсе праблемнага аналізу выхоўваецца творчая самастойнасць навучэнцаў. Яны вучацца асэнсоўваць, аргументаваць свае чытацкія ўражанні, абараняць выказаную думку. Сітуацыя цяжкасцей і перашкод, якая ствараецца на ўроку, выклікае цікавасць да твору, імкненне ўзбагаціць свае веды больш глыбока, асэнсаваць той ці іншы матэрыял. Праблемны аналіз разлічаны на вучэбную групу, у якой абуджана актыўнасць думкі і эмацыянальная ўражлівасць. Пры такім аналізе вялікая ўвага надаецца пытанням літаратуразнаўчага характару. Не ўсякае пытанне тоіць у сабе пазнавальную праблему. Калі на тое ці іншае пытанне або задачу ёсць у навучэнцаў гатовы адказ, тут не патрабуецца вядомых ведаў. Пазнавальная ж праблема характарызуецца тым, што яна выводзіць навучэнца за межы наяўных у яго ведаў, патрабуе творчай, мысліцельнай дзейнасці і пэўнай кемлівасці.

Каб “уключыць” пазнавальную дзейнасць навучэнцаў і накіраваць яе на вырашэнне ўзнікшай праблемы, у ёй павінна быць штосьці вядомае, нейкія адпраўныя пункты або данныя для раздзелу, для творчага пошуку. Праблемная сітуацыя павінна ўтрымліваць пэўны псіхалагічны элемент, які заключаецца ў пазіцыі і яркасці фактаў, у незвычайнай пазнавальнай задачы. Толькі ў такім выпадку яна будзе выклікаць у навучэнцаў цікавасць і імкненне да пазнавальнага пошуку.

Праблемнасць ў навучанні можна стварыць і тады, калі матэрыял падаецца выкладчыкам, але навучэнцу прапануецца вусна або пісьмова расчляніць яго на сэнсавыя часткі, гэта значыць, скласці план выказвання ці тэзісы. Выключна важнай функцыяй праблемнага навучання з’яўляецца павышэнне выхаваўчай ролі вучэбных заняткаў. Актывізацыя пазнавальнай дзейнасці навучэнцаў прымусіла іх самастойна і глыбока авалодваць ведамі, што стварае аснову для фарміравання ідэйных поглядаў, маральна-этычных паняццяў. Пры такой умове адбываецца працэс не толькі набыцця і паглыблення ведаў, але і больш інтэнсіўнага фарміравання асобы, бо кожны навучэнец ставіцца ў такой сітуацыі, калі патрэбна выбраць адну з магчымых пазіцый і аргументаваць яе. Праблемнае навучанне, якое выкарыстоўваецца пры аналізе мастацкага твора, мае на ўвазе пастаноўку перад групай цэнтральнага перспектыўнага пытання, цікавага для навучэнцаў. Вылучаная праблема павінна вырашацца ўсім ходам аналізу і весці да асэнсавання агульнай ідэйна-мастацкай канцэпцыі твора. Выбраць такую праблему – задача складаная. Выкладчык павінен ўлічваць актуальнасць для канкрэтнага калектыву навучэнцаў, а таксама асаблівасць чытацкага ўспрымання падросткаў. Досыць часта галоўная праблема фармулюецца самім аўтарам у назве твора. Варта, напрыклад, згадаць “Сэрца на далоні” І. Шамякіна. Вельмі важна для выкладчыка вылучыць у якасці галоўнай праблемы, што назваў пісьменнік, тады і аналіз вызначаецца большай натуральнасцю. Аднак выкладчык павінен помніць, што вылучаная праблема аналізу павінна супадаць з інтарэсамі падросткаў, бо цікавасць - найбольш значны стымул у іх працы над творам.

Праблемная сітуацыя ствараецца шляхам пастаноўкі праблемнага пытання. Яно павінна быць дастаткова складаным, каб навучэнцы адчулі, што адразу вырашыць яго яны не могуць, бо для гэтага ім не хапае ведаў. Калі ў сувязі з вывучэннем рамана І. Мележа “Людзі на балоце” групе прапаноўваецца пытанне “Ці мае рацыю Апейка, калі называе Васіля баязліўцам, трусам?”, то, адштурхнуўшыся толькі ад факта, як Васіль над пагрозай смерці павёў бандытаў да селішча актывіста, падросткі палічаць правільную такую ацэнку. Аднак, калі ўвагу накіраваць і на іншыя факты і падзеі, тады нгавучэнцы асэнсоўваюць пытанне інакш і прыходзяць да высновы, што Васіля нельга назваць баязліўцам, трусам, хоць ён сапраўды спалохаўся і паказаў бандытам, дзе жыве Грыбок.

Аналізуючы раман “Людзі на балоце” І. Мележа, трэба ставіць пытанні: “Ці змог бы Васіль не паказаць хату Грыбка?”, “Васіль кахаў Ганну ці не?”, “Чаму Яўхім заляцаецца да Ганны? Ці кахае ён яе?”, “Чаму Ганна дае згоду выйсці замуж за Яўхіма?”, “Чаму не пажаніліся Ганна і Васіль?”
Вельмі добрым метадычным падыходам лічу стварэнне праблемных сітуацый праз праблемныя задачы. Можна вылучыць заданні, накіраваныя на асэнсаванне твора як мастацкай з’явы (самастойна падрыхтаваць выразнае чытанне ўрыўка, папярэдне распрацаваць яго партытуру, падрыхтаваць ілюстрацыю, скласці сцэнарый эпізоду, самастойна прааналізаваць сцэну і інш.) і заданні, накіраваныя на ацэнку таго ці іншага кампанента твора, на адметнасць творчай манеры пісьменніка.

Часта ў якасці фармуліроўкі і праблемнай сітуацыі выкарыстоўваю радкі з твора, выказванне даследчыка творчасці пісьменніка ці словы самога аўтара:

· Чаму І.Мележ назваў свой раман лірычным?

“Намацаць галінамі сонца”, - сэнс духоўных пошукаў Лабановіча.

“Ёсць людзі, якія са свайго часу выносяць і носяць далей самае добрае, што заўсёды было, ёсць або толькі зараджаецца ў глыбінях народнага жыцця.” Такая Ганна ў трылогіі І.Мележа. - Што самае добрае нясе для нас палеская прыгажуня?

Героі апавядання І.Навуменкі “Семнаццатай вясной” у пачатку твора называюць сябе добрымі хлопцамі, у канцы – варонамі і дурнямі. Хто яны на самай справе?

Пры такіх праблемных заданнях перад вучнямі ўзнікае задача аргументавана раскрыць вывад, ацэнку.

Яшчэ больш актывізуецца працэс навучання, калі групе прапануецца параўнаць ацэнку розных крытыкаў аднаго і таго ж літаратурнага факта і выбраць адну, матываваць яе альбо даказаць, што супярэчнасці тут няма, бо крытыкі з розных бакоў падыходзяць да літаратурнай з’явы:

· Янка Брыль у рэцэнзіі на раман “Людзі на балоце” называе Яўхіма вылюдкам, хамам, Віктар Кавалевіч лічыць, што малады Корч не пазбаўлены і прываблівых рыс.

· Чыя ацэнка і чаму здаецца вам найбольш прываблівай?

У сваёй практыцы ўлічваю і паралельнае вывучэнне рускай і беларускай мовы і літаратуры. Ёсць багата магчымасцей для параўнання творчасці І.Мележа і М.Шолахава, П.Панчанкі і М.Ціханава і іншых выдатных пісьменнікаў.
Актывізуючы мысліцельную дзейнасць навучэнцаў, неабходна сачыць, каб усе напружана працавалі на ўроку, а гэта арганізаваць не так лёгка, улічваючы слабейшых і мацнейшых па вучобе.

Можна заўважыць, што моцныя навучэнцы часта сумуюць у час чытання вершаў  ці прозы на памяць. Самі яны чытаюць звычайна добра і ім на ўроку даводзіцца слухаць пасрэднае чытанне сваіх таварышаў. Гэта цікава. Што рабіць? Тут трэба выкарыстаць такую форму работы з мацнейшымі, як папярэдняе ўключэнне іх ў новы матэрыял, які будзе тлумачыцца на гэтым ўроку. Можна даць ім тут жа, на ўроку, праглядзець які-небудзь матэрыял з новай тэмы, а яшчэ раней, да заняткаў, знайсці звесткі аб пісьменніках у газетах, часопісах, інтэрнэце, выступленне саміх пісьменнікаў па пытаннях, якія будуць іх цікавіць, нарысы, вершы, фотаздымкі, даведкі ў слоўніках і энцыклапедыях. Навучэнцы знаёмяцца з гэтым матэрыялам, абдумваюць, як карацей падаць яго групе, калі выкладчык звернецца да іх ў час тлумачэння. Вось любімы навучэнцамі твор – аповесць Я.Брыля “Галя”. 
Шмат цікавых пытанняў для роздуму даюць вершы П.Панчанкі. Радкі з твора часам выклікаюць спрэчку: “Скажы адно толькі слова – і я пайду за табой…”

· Прыходзіць з гадамі каханне ці не?

· Чыё імя шэпча мужчына, сыходзячы ў нябыт? Вось толькі некаторыя пытанні, што вынікаюць з верша “Скажы мне”.

Вершы-роздумы П.Панчанкі – выдатная глеба для пастаноўкі праблемных пытанняў, яны прымушаюць задумацца над сабой, сваімі поглядамі і манерамі, дзеяннямі, дапамагаюць пазбавіцца нашых недахопаў. Такі падыход дазваляе прывіць навучэнцам густ і любоў да літаратуры, дасягнуць добрых навучальных і выхаваўчых вынікаў.

3. Заключэнне

У працэсе выкарыстання праблемнага навучання спалучаюцца розныя віды навучальнай дзейнасці: эўрыстычная, элементы даследчай, рэпрадуктыўная. Апошняя з іх займае даволі значнае месца: навучэнцы павінны добра ведаць сам твор, умела адбіраць з яго літаратурныя факты, выкарыстоўваць звесткі, атрыманыя з падручніка, ад настаўніка, з крытычнай літаратуры. Праблемны аналіз актывізуе інтэлектуальную дзейнасць навучэнцаў.

Граматнае выкарыстанне праблемнага навучання стварае ўмовы для самарэалізацыі навучэнцаў, садзейнічае сацыяльнаму станаўленню асобы падростка, усебаковаму і гарманічнаму яе развіццю, задавальняе патрэбы ў самараскрыцці, самавыражэнні, выхаванню лепшых маральных якасцяў і далучэнню да агульначалавечых каштоўнасцяў.

Я дайшла да высновы, што на дадзеным этапе развіцця адукацыйнага працэсу, праблемнае навучанне проста неабходна, бо фарміруе гарманічна развітую асобу, здольную лагічна думаць, знаходзіць рашэнні ў розных праблемных сітуацыях, здольную сістэматызаваць і назапашваць веды, здольную да высокага самааналізу, самаразвіцця і самакарэкцыі.

Сталая пастаноўка перад навучэнцамі праблемных сітуацый прыводзіць да таго, што ён не “пасуе” перад праблемамі, а імкнецца іх вырашыць, тым самым мы маем справу з творчай асобай заўсёды здольнай да пошуку.

У выніку прымянення праблемных метадаў значна актывізіравалася пазнаваўчая дзейнасць вучняў, павысілася іх матывацыя, а таксама выніковая работа. Праблемныя заняткі праводзяцца ў дыялогавым рэжыме, што фарміруе ў навучэнцаў камунікатыўныя навыкі, садзейнічае засваенню пазіцый розных удзельнікаў працэсу камунікацый (аўтара выказвання, слухача, крытыка, апанента). Пры гэтым у якасці асноўных арганізацый форм і метадаў навучання выкарыстоўваецца гутарка, дыскусія, дэбаты. Дадзеная тэхналогія значна павышае інтарэс вучняў да мастацкай літаратуры, уносіць разнастайнасць у вучэбна-выхаваўчым працэсе.

Вядома, у рамках адной працы немагчыма паказаць усе магчымасці праблемнага навучання або тыпы такіх урокаў, падчас якіх фарміруецца ўменне вучыцца, якое выяўляецца ў набыцці навучэнцамі адпаведных спосабаў дзеяння, навыкаў. Але важна адзначыць, што дасягненне гэтага выніку адукацыйнага працэсу і становіцца асновай узнікнення і замацавання ў структуры асобы запатрабавання да вучэння, спазнання. Як часта мы сутыкаемся з нежаданнем навучэнцаў вучыцца. Мы можам іх лаяць за ляноту, безадказнасць і пры гэтым не бачыць, што такая якасць – гэта вынік непаспяховасці яго на нейкім этапе яго школьнага жыцця або па нейкім пэўным прадмеце. І калі пачынаеш шукаць прычыны, разумееш, што праблема заключаецца ў тым, што гэты пэўны навучэнец не ведае, як трэба вучыцца, не валодае тымі ці іншымі спосабамі навучальнай дзейнасці.

Я ўжо неаднаразова на ўласным вопыце ўпэўнілася, што калі надаваць дастатковую ўвагу фарміраванню спосабаў, навыкаў, навучальных дзеянняў, але не на ўласным прыкладзе, а праз уключэнне ў вызначаную дзейнасць на аснове ўнутраных матываў, то рана або позна большасць навучэнцаў уваходзіць у густ такой працы. І гэта зразумела, бо яны становяцца паспяховымі. Пры гэтым зусім неабавязкова, што іх інтарэсы канцэнтруюцца на літаратуры. Узнікла запатрабаванне вучыцца, спазнаваць свет пры наяўнасці адэкватных уменняў, дазваляе ім выявіцца ў іншых абласцях адукацыі.

Рэкамендацыі:

1. Праблема павінна па-сапраўднаму хваляваць навучэнцаў, рашэнне праблемы для іх вельмі важна.

2. Праблема павінна быць сапраўды творчым абмеркаваннем, няма нічога страшнейшага за фальш, калі навучэнцы іграюць ролю апанентаў, а на самай справе выказваюць ісціны, каб дагадзіць выкладчыку. Такі ўрок фарміруе крывадушнікаў і дэмагогаў. Каб гэтага не было, трэба стварыць атмасферу шчырасці.

3. На ўроках, дзе выкарыстоўваецца праблемны аналіз, навучэнцы вучацца культуры, фарміруюцца чытацкія ўменні, актывізуецца інтэлектуальная дзейнасць.

4. Фарміруецца гарманічна развітая творчая асоба, здольная да самааналізу, самаразвіцця і самакарэкцыі.

5. Навучэнцы вучацца рашаць праблемы, прымаць самастойныя рашэнні, супрацьстаяць няўпэўнасці, адстойваць сваю думку.

6. Праблемная сітуацыя выклікае ў навучэнцаў цікавасць і імкненне да пазнавальнага пошуку.

7. У працэсе выкарыстання праблемнага навучання спалучаюцца розныя віды навучальнай дзейнасці: эўрыстычная, элементы даследчай, рэпрадуктыўная.

8. Задавальняюцца патрэбы навучэнцаў у самараскрыцці, самавыражэнні, выхоўваюцца лепшыя маральныя якасці.

9. Навучэнцы не “пасуюць” перад праблемамі, а імкнуцца іх вырашыць.

10. Актывізіруецца пазнаваўчая дзейнасць навучэнцаў, павышаецца іх     матывацыя, а таксама выніковасць работы.

11. Правядзенне заняткаў у дыялогавым рэжыме фарміруе ў падросткаў камунікатыўныя навыкі.
12. Дадзеная тэхналогія значна  павышае інтарэс навучэнцаў да мастацкай літаратуры, уносіць разнастайнасць у адукацыйным працэсе. 

Дадатак  1
План-канспект правядзення урока па беларускай літаратуры, 2 курс 

Тэма праграмы:  Янка Брыль

Тэма ўрока: Паэтызацыя кахання ў апавяданні “Галя”. Чалавечая драма жанчыны.

Мэты ўрока:

Навучальная. Засяродзіць увагу на праблемах кахання, шчасця, выбару ў жыцці, выклікаць у юнакоў роздумы над гэтымі праблемамі, паказаць лірызм і псіхалагізм прозы Янкі Брыля.

Развіваючая. Удасканальваць уменне самастойна разважаць, рабіць абагульненні. 

Выхаваўчая. Спрыяць выхаванню ў кожнага навучэнца культуры пачуццяў, фарміраваць адказнасць за свае ўчынкі і паводзіны, уменне радавацца жыццю нягледзячы на боль і сум.

Матэрыяльна-тэхнічнае абсталяванне ўрока: газета-плакат “Янка Брыль”, стэнд “Сёння на ўроку”, выстаўка кніг паэзіі аб каханні, папка “Жанчына – каханне, лёс у беларускім кіно”, ілюстрацыі, карткі для групавой работы, карткі для рэфлексіі.

Міжпрадметныя сувязі:  руская, англійская, нямецкая літаратуры.

Тып урока:  урок фарміравання новых ведаў.

Від урока: урок з элементамі дыскусіі
Эпіграф:
Як цяпло, як сонца, як паветра, 
Так каханне мне тваё патрэбна!

                                                         В. Гіруць-Русакевіч

План-канспект урока на тэму “Паэтызацыя кахання ў апавяданні Я. Брыля “Галя”. Чалавечая драма жанчыны”

Ход урока

I.  Арганізацыйны момант.

1. Праверка гатоўнасці да ўрока. 

II. Актуалізацыя тэмы.  
Выкладчык запрашае да дошкі 4 навучэнцаў. Навучэнцы чытаюць на памяць вершы Міхася Курылы, Фёдара Цютчава, Уільяма Чэстара, Генрыха Гейнэ на беларускай, рускай, англійскай, нямецкай мовах. Гучыць мелодыя песні Уладзіміра Гаркушы на словы Алеся Пюарыка "Асенні вальс", які выконвае адзін з навучэнцаў.

· Што аб'ядноўвае ўсе гэтыя вершы і песню, вершы сусветна вядомых паэтаў і паэтаў Капыльшчыны?

Навучэнцы:
-
Гэтыя вершы і песню аб'ядноўвае тэма кахання.
Выкладчык:

- Тэма нашага ўрока "Паэтызацыя кахання ў апавяданні Янкі Брыля "Галя". Чалавечая драма жанчыны". Наконт прозы гэтага пісьменніка М. Лынькоў сказаў так: "Янка Брыль - празаік, але проза яго мала чым адрозніваецца ад сапраўднай паэзіі: ва ўсіх творах  пісьменніка так багата сонечнага цяпла, паўнакроўнай радасці, іскрыстай паўнаты жыцця, усеабдымнага захаплення ім, што чытаеш іх не адрываючыся (газета-плакат)". Апавяданне "Галя" прысвечана каханню. (Зачытваюцца мэты ўрока.)  Каханне... Вечнае пачуццё, як і вечнае само жыццё. Колькі напісана паэтычных радкоў на розных мовах, колькі напісана празаічных і драматычных твораў, якія славяць каханне. (Звяртаецца ўвага на выставу кніг). Каханне - дзіўнае пачуццё. 3-за кахання ўспыхвалі войны, з-за кахання спыняліся войны.

III.
Фарміраванне новых ведаў.
Выкладчык:
-Якім можа быць каханне? Давайце высветлім гэта з вамі
Паглядзіце на кінакадры з фільмаў. (Папка "Жанчына - каханне - лёс
у беларускім кіно"). Заданне: падабраць эпітэты да слова каханне.
(Кожны навучэнец называе свае эпітэты).

Напрыклад:
	1. 
	Светлае
	2. 
	Вечнае

	3. 
	Гарачае
	4. 
	Шчаслівае

	5. 
	Адзінае
	6. 
	Безгранічнае

	7. 
	Нязгаснае
	8. 
	Выключнае

	9. 
	Чыстае
	10. 
	Вялікае

	11. 
	Пяшчотнае
	12. 
	Цудоўнае

	13. 
	Бурнае
	14. 
	Свабоднае

	15. 
	Узаемнае
	16. 
	Самаадданае

	17. 
	Зямное
	18. 
	Сапраўднае

	19. 
	Рамантычнае
	20. 
	Трагічнае

	21. 
	Радаснае
	22. 
	Нязломнае

	23. 
	Моцнае
	24. 
	Маладое

	25. 
	Казачнае
	26. 
	Позняе

	27. 
	Незямное
	28. 
	Ранняе

	29. 
	Паэтычнае
	30. 
	Трагічнае


Выкладчык:
-
Якое ж каханне ў галоўнай гераіні апавядання Янкі Брыля "Галя"?
Падкрэсліце два-тры эпітэты, якія, на вашу думку, найбольш
характарызуюць Галіна каханне. (Работа ў парах.)
(Прадстаўнік пары называе вызначаныя эпітэты. Часцей павінны гучаць такія эпітэты: нязгаснае, вялікае.)

а). Абмеркаванне пытанняў  і выкананне заданняў  у групах.

1. Перадайце сюжэт апавядання па пачатку.

"Апавяданне "Галя" напісана ў 1953 годзе. Пачынаецца яно з апісання былога хутара, дзе жыве Галя з дзецьмі (сынам Антосем і дачкой Сонечкай). Пад гул трактара на калгасным полі гераіня з жалем і болем успамінае свае мінулае жыццё. Калісьці была яна шчаслівай, кахала Сярожу..."

2. Партрэты Галі і  Сяргея. Што яны нам гавораць?

Партрэт Сяргея: "I праўда - з кажушнікамі ішоў дзяцюк. Ну, проста хлопчык. У кароткім кажушку, у ботах, з гармошкам за плячыма. Дзіўным здалося дзяўчатам, а потым і  ўсім  у Гаросіцы, што ў аднога з гэтых Торбаў ды можа быць такі  сын. Зусім нібы чужы каля тых двух вусатых здаравілаў. Ён быў іхні пляменнік, сірата з далёкай вёскі.  Завуць Сяргей, а прозвішча таксама дзіўнае, як у дзядзькоў, але прыгожае - Юрачка. Вельмі  ж да твару яно Сяргею. Так яго і  завуць: хто - Сярожа, хто –  Юрачка. Ну, спрытны быў, вясёлы Юрачка, харошы!"

Партрэт Галі:  "Прыгожай, спраўнай вырастала Галачка. У беднай сіраты добра, хораша ў песні пяецца! – толькі  чорныя бровы. Затое бровы –шнурочкам, вялікія карыя вочы, маленькія спрытныя рукі і  лёгкія ножкі. Чырвоная хусцінка з вышытымі  над ілбом пшанічнымі каласамі, неяк па-свойму, непаўторна завязаная на чорных густых валасах, была ў строгай красе тым нечым вельмі важным, вельмі ўдала знойдзеным, з-за чаго вар'яцелі бадай усе гаросіцкія дзецюкі. А пойдзе ў танец Галачка - пастой ды паглядзі!"

3.  Нараджэнне кахання. Выразнае чытанне тэксту ад слоў: "Спачатку Юрачка толькі глядзеў... - да слоў -... А шчасця, гарачага, хмельнага шчасця ім ніяк нельга было ўдосталь напіцца, хоць прастаялі на снезе амаль да світання".
4.  У чым бяда Галі?
5.  Як характарызуюць галоўную гераіню такія радкі: "...Ён даўно ўжо Сяргей, а не Сярожа; ён даўно ўжо забыўся, - відаць, выцер з памяці ўсё, што калісьц1 было. А ты крычы, ты ўспамінай, раздзірай сваю душу, дурніца, хоць да крыві.."
"Ах, ну чаму ты, дурніца; тады не сказала яму: «Забяры мяне, родны, адгэтуль!» Чаму не назвала яго тым іменем, якое даражэй табе за ўсе на свеце імёны - Сярожа? Чаму? Таму, што і мову табе, і слёзы адняло ад жалю да сябе, ад сораму"?

6. Паразважайце, чаму Галя зрабіла так: "Галя хацела рвануцца, пабегчы туды, але спынілася - глядзіць. Сярожа ідзе без шапкі, у сінім расхрыстаным на грудзях камбінезоне – такі  самы, якім яна бачыла яго праз акно. Не, ён не ўбачыць мяне! Не, не цяпер!.. Яна сышла з сцежкі ў пшаніцу. Сяргей ідзе і не бачыць над калоссем яе белай хусткі, пад колер імглы. Ды ён сюды і не глядзіць. Толькі на яго, услед яму глядзяць Галіны карыя, сумныя вочы...”?
7. Галя і яе дзеці. Якая яна маці?
Антось: "Каля студні мыецца Галін хлопец Антось. Нацягаў у карыта сцюдзёнай вады, зняў кашулю і на ўвесь двор чуваць, як ён фыркае ды пакрыхтвае ад задавальнення. Харошы хлопец, жывы, працавіты. Добра, што цягне яго да людзей, да вучобы, да працы".

Сонечка: "Добра што люстэрка было ў Батрачыхі. Ды Галя глядзіць на Сонечку сваю, як у люстэрка. Такою, мусіць, толькі такою была яна сама кал1сьці,- з вялікімі вачыма, чорненькая шчабятушка...".
(Прадстаўнік кожнай групы выказвае думку, да якой прыйшлі пры абмеркаванні пытанняў і выкананні заданняў).
б). Дыскусія "Шчаслівая Галя ці не? Чаму?"
Пытанні:
· Што разумее Галя пад шчасцем?

· Якія былі ў гераіні прадумовы быць шчаслівай?
· Хто вінаваты ў тым, што жанчына адчувае сябе нешчаслівай?
· Ці згодны пісьменнік са сваёй гераиняй, што яна ўвогуле няшчасная?

· Якая ваша пазіцыя?

У выніку абмеркавання пытанняў навучэнцы прыйшлі да высновы:
1.
Ідэал Галінага шчасця:
1. Жанчына народжана для таго, каб кахаць і быць каханай, адчуваць на сабе захапленне свайго абранніка, які заўсёды побач, які дзеля яе імкнецца быць самым паважаным сярод людзей.
2. Ні цудоўныя дзеці, ні павага і добрае стаўленне аднавяскоўцаў не могуць даць адчуванне шчасця, гэта можа зрабіць толькі каханы мужчына.
2.
Прадумовы ў Галі быць шчаслівай:
1.  Прырода надзяліла яе дзявочым хараством і густам падкрэслщь яго.
2.  Вызначалася дзяўчына ўвішнасцю, спрытам, працавітасцю, здольнасцю не квапіцца на чужое.
3. Сустрэўся на яе шляху хлопец, з якім яны былі ва ўсім харошая пара, - Сярожа Юрачка.
4. Галя Сяргею не была абыякавая.
3. Хто вінаваты, што Галя адчувае сябе нешчаслівай?
Віна тут самой Галі:

а) пасля арышту Сяргея не стала яго чакаць, а пачала сустракацца з Міколам Хамёнкам, зацяжарыла ад яго;

б) вымушана была ісці замуж за Хамёнка, каб дзіця, як яна сама, не было бязбацькавічам.

4. Ці згодны пісьменнік са сваёй гераіняй, што Галя ўвогуле
нешчаслівая?
1. Не згодны.
2. Янка Брыль пераканальна паказвае, што шчасце - паняцце шырокае  і шматаспектнае.
3. У Галі добрыя дзеці - падлетак Антось і дачушка Сонечка.
4. Гераіню паважаюць аднавяскоўцы. (Пры вызначэнні пісьменніцкай пазіцыі, звяртаецца ўвага на лірызм прозы Янкі Брыля).

(Чалавек народжаны для шчасця. 3 гэтай думкай пагаджаецца большасць навучэнцаў. Яны выказваюць спадзяванне, што гераіня апавядання ўсё ж такі знойдзе сваё шчасце).

VI.
"Разрыў"
(Гучыць працяг песні Уладзіміра Гаркушы "Асенні вальс").

Выкладчык:
- Эпіграфам нашага ўрока з'яўляюцца словы паэткі В. Гіруць-Русакевіч:
Як цяпло, як сонца, як паветра,

Так каханне мне тваё патрэбна!

Галоўная гераіня апавядання Янкі Брыля "Галя" як бы паўтарае іх увесь час. Каб быць шчаслівай, Галі патрэбна толькі каханне Сяргея Юрачкі.
Вы павінны напісаць сачыненне-мініяцюру "Калі я сустрэну сваё каханне, то хацеў бы...", выкарыстайце ў рабоце словы эпіграфа ўрока.
VII. Рэфлексія

1. Як вы працавалі сёння?
2. Як працавалі асабіста вы?
3.   3 якімі пачуццямі пакідаеце ўрок?
VIII. Заданне на дом
Выкладчык:
- На наступным уроку будзе праведзены тэматычны кантроль па творчасці Янкі Брыля. Падрыхтавацца да тэматычнага кантролю па вывучанай тэме.

Тэматычны кантроль

Янка Брыль

1-ы ўзровенъ (1-2 балы)
1.
Калі нарадзіўся Я.Брыль?
а) 1921 г., б) 1917 г., в) 1925 г.

2.
Дзе нарадзіўся пісьменнік?
а) у Таліне, б) у Адэсе, в) у Гомелі.

3.
Якія звесткі з біяграфіі пісьменніка вас найбольш уразілі?

2-і ўзровенъ (3-4 балы)
1.  Назавіце творы Я. Брыля.
2.  Паспрабуйце вызначыць іх жанр і тэматыку.
3-і ўзровенъ (5-6 балаў) 
1. Як паказана ў вывучаных творах Я.Брыля Вялікая Айчынная вайна (на прыкладзе аднаго з твораў) ?

4-ы ўзровенъ (7-8 балаў)
1. Раскрыйце сэнс слоў Я.Брыля ў апавяданні "Memento mori":
"I ён згарэў - адзін, хто мог бы ў той дзень не згарэць.  I ён жыве."

2. У чым адметнасць стылю пісьменніка?
5-ы ўзровенъ (9-10 балаў)
1.  Як вырашаецца праблема шчасця і сэнсу жыцця ў апавяданн1 Я. Брыля "Галя"?
2.  Сачыненне-мініяцюра "Шчасце ... Якое яно?"
Дадатак  3

Чароўная рамантыка першага кахання

 і суровая праўда жыцця.

Абагульняльны ўрок па рамане “Людзі на балоце” І Мележа, 2 курс

Мэты:

Вызначэнне цэнтральнай праблемы рамана; даследаванне аўтарскай канцэпцыі народнай псіхалогіі;

Развіццё ў вучняў уменняў і навыкаў аналізу мастацкага твора; развіццё высокай моўнай культуры падлеткаў;

Выкананне ў школьнікаў пачуцця патрыятызму, нацыянальнай годнасці, грамадзянскага ідэалу.

Тып урока: 

Урок з выкарыстаннем тэхналогій узроўневага навучання і праблемнага навучання.

Эпіграфы:

Зямля не зменіць і не здрадзіць,

Зямля паможа і дарадзіць.

Зямля дасць волі і дасць сілы,

Зямля паслужыць да магілы,

Зямля дзяцей тваіх не кіне,

Зямля – аснова ўсей айчыне.

Якуб Колас.

Вось і разваж, дзе лёсу адпаведнасць,

Дзе збег прычын, а дзе бясілле сіл.

Міхась Стрыльцоў.

Усе сілы чалавека – у зямлі.

Няма зямлі – няма, лічы, чалавека.

Васіль Дзяцел.

Ход урока:

І. Арганізацыйны момант: група падзяляецца на тры падгрупы.

ІІ. Слова выкладчыка – Самымі цікавымі, шчаслівымі для навучэнцаў у рамане “Людзі на балоце” былі адносіны Васіля і Ганны, іх каханне. Але разыходзяцца сцежкі – дарожкі любімых герояў І. Мележа.

· У чым жа прычына чалавечай драмы Васіля і Ганны. Якая сувязь існуе паміж лёсам чалавека і жыццёвымі абставінамі?

· У чым складанасць жыццёвага выбару?

· Як у рамане гучыць аўтарская канцэпцыя псіхалогіі “простага” чалавека: працаўніка, сейбіта, земляроба?

Менавіта на гэтыя пытанні навучэнцы павінны знайсці адказы.

ІІІ. Праца над матэрыялам урока. 

– Для пачатку, каб яшчэ раз акунуцца ў чароўную атмасферу пачуццяў закаханных, прыгадаць чэрвеньскі ранак, вечар на лузе, калі ўспыхнуў агеньчык кахання нашых герояў, іх сустрэчы пад грушай  пасля цяжкага працоўнага дня, першыя стрыманыя, сарамлівыя прызнанні, першы пацалунак, давайце паслухаем эсэ на тэму “Свет кахання Васіля і Ганны”. (папераджальнае заданне аднаму з найбольш здольных навучэнцаў).

Гучыць лірычная мелодыя. Навучэнцы ўважліва слухаюць эсэ на тэму  “Свет кахання Васіля і Ганны”. Потым ім прапануюцца заданні рознаўзроўневага характару.

І падгрупа: запоўніць табліцу (заданне змешчана  на картках) – заданне 4-га узроўню.

	Аўтарская канцэпцыя кахання
	Сучасная канцэпцыя кахання

	
	


ІІ падгрупа: паўтарыць жанры эсэ, водгук, рэцэнзія, анатацыя і іншыя (выкладчык раздае папярэдне падрыхтаванныя карткі з характарыстыкай жанраў – заданне 1-га ўзроўню.

ІІІ падгрупа: прачытаць эпізод з гадзюкай і запісаць эмацыянальны шэраг,  ланцужок слоў да слова змяя  - заданне 3-га ўзроўню.

Адказы навучэнцаў І падгрупы.

· Іван Мележ апаэтызаваў каханне Васіля і Ганны як найважнейшую праяву духоўнага багацця і душэўнай прыгажосці чалавека. Але мы бачым, што мяняецца час, змяняюцца людзі, змяняюцца чалавечыя і духоўныя каштоўнасці. І, напэўна, сённяшняй моладзі карысна было б навучыцца культуры інтымных пачуццяў у Васіля і Ганны.

· Ці маглі мы, чытаючы ўзнёслыя старонкі рамана, прысвечаныя каханню Васіля і Ганны, прадбачыць такую драматычную для абоіх герояў развязку? (ІІ падгрупа) 

· Маглі, калі ўважліва чыталі твор. Змяя (гадзюка) – мастацкая дэталь, спрадвечны сімвал прадсказання бяды, разлукі, здрады.

· Што ж паўплывала на рашэнне Ганны ўсё ж такі выйсці замуж за Яўхіма Глушака? (У дапамогу для адказу на пытанне кожная падгрупа атрымлівае заданне растлумачыць выказванні вядомых беларускіх пісьменнікаў і літаратуразнаўцаў). Выказаць свой пункт погляду. Адказы пацвердзіць цытатамі з тэксту.

Заданне 3 узроўню:

1 падгрупа: Мілая і задорная Ганначка, па страшнаму закону беднасці і цемры адарваная ад любімага і выдадзеная за кулака і хама, амаль вылюдка, вельмі ж адпаведна свайму характару, незразумела пакорліва, нават без натуральнай агіды прымае свой лёс, нібы між іншым аддаецца чалавеку, які нядаўна дамагаўся яе груба згвалтаваць, якога яна не магла так хутка перастаць ненавідзец. Я. Брыль.

Заданне 4-га ўзроўню:

ІІ падгрупа: Колькі разоў гэта было, што жанчына – карае крыўдзіцеля свайго, распінаючы, топчучы сябе! Разумеючы, што няма яму бальшай кары, чым гэтая, такая... Юнацтва і кахае, і памыляецца, і карае і сябе, і другога па-асабліваму.

Алесь Адамовіч.

Заданне 3-га ўзроўню.

ІІІ падгрупа: Адным з тых , што зрабіў вялікі уплыў на лёс Ганны, быў сам Васіль Дзяцел, які затаіўшы крыўду на увесь свет, нават не глянуў на дзяўчыну, калі тая насуперак спрадвечным законам і ўяўленням пра дзявочую гордасць кінулася яму насустрач, каб падтрымаць у цяжкую хвіліну. Яшчэ глыбейшая мяжа пралягла паміж імі, калі Васіль паверыў брудным нагаворам на Ганну.Усё гэта не магло не паўплываць на рашэнне выйсці замуж за Яўхіма.

Янка Казека.

Пасля адказаў выкладчык падагульняе:

· Даць адказны адказ на пытанне немагчыма. Кожны з літаразнаўцаў мае рацыю. Учынак Ганны абумоўлены шэрагам фактаў. Мабыць , не хапіла  ў маладых людзей маральных сіл і жыццёвай мудрасці, каб зберагчы сваё каханне. Але мы бачым, што абставіны часта бываюць мацнейшымі за чалавека. (Зачытваюцца словы Міхася Стральцова, запісаныя на дошцы).

· Выходзіць Ганна замуж за Яўхіма Глушака, такім чынам яшчэ больш узмацняючы нянавісць Васіля да Глушакоў.

· Чаму Васіль, амаль спакойна аддаючы Яўхіму Ганну, з такімі зацятасцю, закалам, нават лютасцю змагаецца з ім за зямлю?

І падгрупа: параўнаць вобраз Васіля Дзятла з вобразам Міхала з паэмы “Новая зямля” Якуба Коласа (3 узровень).

ІІІ падгрупа: прачытаць дыялог Ганны з мачыхай у дзень сватання Яўхіма Глушака, параўнаць думку мачыхі з думкамі Васіля Дзятла наконт Ганны – заданне 2-га ўзроўню.

Выкладчык рэзюмуе: зямля – гэта жыццё Васіля Дзятла, яго мара выбіцца з беднасці, быць незалежным, адчуваць сябе годна. (Словы Васіля, запісаныя на дошцы). Матыў неперарыўнай еднасці чалавека і зямлі неаднаразова гучыць на старонках мастацкіх твораў, што сведчыць пра актуальнасць гэтай праблемы. Таму актуальна сёння гучаць словы з паэмы “Новая зямля” Якуба Коласа (зачытваецца запіс на дошцы).

· Чым жа з’яўляецца зямля для мележаўскага героя? Для тых людзей, якіх чамусці называюць “простымі”?

І падгрупа: скласці схему (заданне 4-га ўзроўню)

Зямля

І падгрупа: прачытаць дыялог мужа і жонкі Чарнушкаў, вызначыць яго асноўную думку. (3 узровень)

ІІІ падгрупа: разглядзець і абмеркаваць прапанаваную схему (1 узровень)

Зямля ( жыцце ( …
Абмеркаванне пытання пачынаецца з задання ІІ падгрупы.

· Зямля для селяніна не толькі крыніца існавання, гэта пачатак усяму жывому. У зямлі бачыць Іван Мележ і спосаб духоўнага, маральнага самасцвярджэння народа. Зямля ў пісьменніка звязваецца найперш з паняццямі свая хата, свая вёска, з усім тым, што ўваходзіць у паняцце “малая радзіма”. У сваю чаргу гэты лагічны шэраг уздымаецца да сацыяльна абагульненага філасофскага сімвала: Зямля – Радзіма – лёс чалавека – лёс народа.

· Вось чаму, паводле слоў даследчыка Серафіма Андраюка, “глыбінны канфлікт твора разгортваецца не вакол Ганны, а вакол зямлі”. І цэнтральная праблема гэтага твора – чалавек і зямля.

Навучэнец чытае на памяць верш “Зямля бацькоў” Пімена Панчанкі.

ІV. Рэфлексія

Прадоўжыць сказы.

- Я думаю ... я не зусім упэўнены ...

- Цяпер я дакладна ведаю ...

V. Дамашняе заданне.

5 узровень

1. Напісаць водгук на верш П. Панчанкі “Зямля бацькоў”

2. Напісаць сачыненне на тэму “Усе сілы чалавека – у зямлі...”

